





ՆԱԽԱԳԻԾ

ՀԱՄԱՁԱՅՆԱԳԻՐ

Հայաստանի Հանրապետության կառավարության և Հնդկաստանի Հանրապետության կառավարության միջև առողջապահության և բժշկագիտության բնագավառներում համագործակցության մասին

Հայաստանի Հանրապետության կառավարությունը և Հնդկաստանի Հանրապետության կառավարությունը (այսուհետև` Կողմեր), նկատի ունենալով առողջապահության բնագավառում իրավահավասար և փոխշահավետ համագործակցություն ծավալելու Կողմերի շահագրգռվածությունը, ելնելով իրենց երկրների միջև առողջապահության և բժշկագիտության բնագավառներում համագործակցությունը զարգացնելու և ամրապնդելու անհրաժեշտությունից, պայմանավորվեցին ներքոհիշյալի մասին.

ՀՈԴՎԱԾ 1

Կողմերը կնպաստեն առողջապահության և բժշկագիտության բնագավառներում համագործակցության զարգացմանը և ընդլայնմանը` սույն Համաձայնագրի, իրենց երկրների ազգային օրենսդրության և միջազգային իրավուքի նորմերին համապատասխան:

Կողմերը փոխադարձաբար կնպաստեն բժշկական ամսագրերի, առողջապահական ուսուցողական նյութերի փոխանակմանը:

ՀՈԴՎԱԾ 2

Սույն Համաձայնագրի իրականացման համար Կողմերի իրավասու մարմիններն են.

Հայկական կողմից` Հայաստանի Հանրապետության առողջապահության նախարարությունը,

Հնդկական կողմից` Հնդկաստանի Հանրապետության առողջապահության և ընտանիքի բարեկեցության նախարարությունը: 

ՀՈԴՎԱԾ 3

Նպատակ ունենալով փոխադարձաբար ծանոթանալու երկու երկրների առողջապահության համակարգերին և առավել լավ պատրաստելու իրենց առողջապահության գիտահետազոտական ոլորտի աշխատողներին, Կողմերից յուրաքանչյուրը փոխադարձ օգնություն կցուցաբերի բժշկական հաստատությունների միջև ուղղակի կապերի հաստատման, ինչպես նաև պատվիրակությունների աշխատանքային այցելությունների կազմակերպման հարցերում:

Համագործակցության զարգացման նպատակով Կողմերը մինչև ամեն տարվա դեկտեմբերի 15-ը միմյանց կներկայացնեն գիտաժողովների, կոնֆերանսների և այլ միջոցառումների ժամանակացույց:

Կողմերը միմյանց կտեղեկացնեն փորձի փոխանակման նպատակով առաջարկված անձանց և փորձագետների անունները, մասնագիտությունները, կոչումները և վերապատրաստման թեմաները` փոխհամաձայնությամբ որոշված ամսաթվից 30 օր առաջ:

Ժամանման օրվա և երթուղու վերաբերյալ տեղեկատվությունը ուղարկող Կողմը ընդունող Կողմին կտրամադրի առնվազն 15 օր առաջ: Այցելությունների հետ կապված ճանապարհածախսը, երկրի ներսում տրասպորտային, հյուրանոցի և օրվա կեցության ծախսերի գումարը կվճարվի Կողմերի փոխհամաձայնությամբ:

ՀՈԴՎԱԾ 4

Կողմերը փոխադարձ պայմանավորվածությամբ կիրականացնեն արտակարգ իրավիճակների վերաբերյալ օպերատիվ փոխտեղեկատվության փոխանակում` անհապաղ կանխարգելիչ և հակահամաճարակային միջոցառումներ կազմակերպելու և իրականացնելու նպատակով: 
Ելնելով ընդհանուր համաճարակաբանական խնդիրներից, Կողմերը կիրականացնեն անհրաժեշտ իրավական դաշտի ստեղծում` երկկողմանի փաստաթղթերի հաստատմամբ: 

Կողմերը միմյանց կաջակցեն լաբորատորիաների (մասնավորապես` մանրէաբանական, մակաբուծաբանական, վիրուսաբանական, պոլիմերազային շղթայական ռեակցիայի) գործունեության ոլորտում համագործակցության և փորձի փոխանակման ուղղությամբ: 
ՀՈԴՎԱԾ 5

Բժշկագիտության բնագավառում համագործակցության կոնկրետ ձևերն ու պայմանները կկարգավորեն Կողմերի համապատասխան կառավարման մարմինների միջև կնքված առանձին համաձայնագրերով:

                                    ՀՈԴՎԱԾ 6
     Կողմերը կզարգացնեն և կծավալեն համագործակցություն դեղագործության ոլորտում` խթանելով փորձի փոխանակումը:

     Կողմերը կնպաստեն իրենց երկրների դեղագործական միությունների միջև   համագործակցության զարգացմանը, համատեղ ձեռնարկությունների ստեղծմանը:    

                 Կողմերը, խնդրանքի դեպքում, կփոխանակեն տեղեկատվություն դեղագործական օրենսդրության մասին և կուղարկեն պաշտոնական փաստաթղթեր:

ՀՈԴՎԱԾ 7
 Կողմերը միմյանց կաջակցեն երկու երկրների մասնագիտական ամսագրերում գիտահետազոտական փաստաթղթերի տպագրմանը:

 Համատեղ գիտական աշխատանքներ իրականացնելու նպատակով Կողմերը կստեղծեն գիտահետազոտական կենտրոններ:

ՀՈԴՎԱԾ 8
Սույն Համաձայնագրի իրականացմանն ու համակարգմանն առնչվող հարցերի կարգավորման նպատակով Կողմերի չորսական ներկայացուցիչներից կստեղծվի համատեղ հանձնաժողով, որի նիստերը հաջորդաբար կգումարվեն Դելիում և Երևանում` փոխհամաձայնեցված ժամանակահատվածում:

ՀՈԴՎԱԾ 9
Կողմերի փոխադարձ համաձայնությամբ սույն համաձայնագրում կատարված փոփոխություններն ու լրացումները կձևակերպվեն առանձին արձանագրություններով, որոնք կհանդիսանան նրա բաղկացուցիչ մասը:

Նշված արձանագրություններն ուժի մեջ կմտնեն սույն Համաձայնագրի 9-րդ հոդվածով սահմանված կարգով:

ՀՈԴՎԱԾ 10
Սույն Համաձայնագիրն ուժի մեջ է մտնում Կողմերի երկրների ներքին օրենսդրությամբ սահմանված կարգով անհրաժեշտ գործընթացն անցնելու մասին դիվանագիտական ճանապարհով փոխադարձ իրազեկ դարձնելու օրվանից և կգործի 5 տարի ժամկետով:

Այն կարող է ինքնաբերաբար երկարացվել ևս 1 տարով, եթե կողմերից որևէ մեկը, սույն Համաձայնագրի ժամկետը լրանալուց առնվազն 6 ամիս առաջ, մյուս Կողմին դիվանագիտական ճանապարհով չի հայտնում այն դադարեցնելու իր մտադրության մասին:

Համաձայնագրի գործունեության դադարեցումը չի խոչընդոտի Համաձայնագրով նախատսված ծրագրերի հետ կապված այն պարտավորությունների իրականացմանը, որոնք սկսվել, բայց չեն ավարտվել Համաձայնագրի գործողության դադարեցման պահին:
Կատարված է ............... քաղաքում, 2 բնօրինակով` յուրաքանչյուրը հայերեն, հնդկերեն և անգլերեն լեզուներով, ընդ որում բոլոր տեքստերը հավասարազոր են:

Սույն Համաձայնագրի դրույթների մեկնաբանման հարցում տարաձայնությունների առաջացման դեպքում հիմք կընդունվի անգլերեն տեքստը:

Կատարված է ....................................քաղաքում         ,,........,, ....................... 200 թ.

